
Қишлоқ хўжалигини илмий асосда йўлга қўймас эканмиз, 
соҳада ривожланиш бўлмайди. 

Ш. МИРЗИЁЕВ.

Ҳурматли деҳқонлар, чорвадорлар, тадбиркорлар!

Жаҳон миқёсида аҳолининг озиқ-овқат хавфсизлигини таъминлашда 
аграр соҳанинг ўрни ва аҳамияти кундан-кунга ошиб бормоқда. Жумладан, 
мамлакатимизда ҳам мавжуд ресурс ва имкониятлардан оқилона фойдаланиб, 
аҳолини қишлоқ хўжалик маҳсулотлари билан кафолатли таъминлаш, ҳосилдорлик 
ва манфаатдорликни янада ошириш, соҳага илм-фан ютуқлари ҳамда замонавий 
ёндашувларни жорий этиш долзарб масаладир.

Муҳтарам Президентимиз Шавкат Мирзиёев 2020 йил 29 декабрь куни Олий 
Мажлисга йўллаган Мурожаатномасида, камбағалликни қисқартириш ва қишлоқ 
аҳолиси даромадларини кўпайтиришда энг тез натижа берадиган омил бу – 
қишлоқ хўжалигида ҳосилдорлик ва самарадорликни кескин ошириш эканлигини 
алоҳида таъкидлаб ўтдилар.

Бу жараёнда ҳар гектар ердан олинадиган даромадни ҳозирги ўртача 
2 минг доллардан камида 5 минг долларгача етказиш устувор вазифа қилиб 
қўйилди ва қишлоқ хўжалигига энг илғор технологиялар, сувни тежайдиган ва 
биотехнологияларни, уруғчилик, илм-фан ва инновациялар соҳасидаги ютуқларни 
кенг жорий этишимиз лозимлиги белгилаб берилди.

«Агробанк» АТБ мамлакатимизда қишлоқ хўжалиги соҳасининг барқарор 
ривожланишига ҳисса қўшиш учун нафақат молиявий, балки ижтимоий лойиҳалар 
билан ҳам аграр соҳага сармоя киритишга эътибор қаратмоқда.

Жумладан, ривожланган давлатлар қишлоқ хўжалигида эришилган ютуқлар 
ҳамда тажрибалар асосида соҳанинг етук мутахассислари, олимлари билан 
ҳамкорликда фермерлар ва аҳоли учун дастлабки босқичда ушбу 100 та китобдан 
иборат қўлланмалар тўплами тайёрланди.

Тўпламда қишлоқ хўжалиги соҳаси, жумладан, мева-сабзавот ва полиз 
экинларини асосий ҳамда такрорий экиш муддатида етиштириш, иссиқхоналарда 
маҳсулот ишлаб чиқариш, ғаллачилик, дон ва дуккакли экинлар, чорвачилик, 
балиқчилик, асаларичилик каби тармоқларнинг энг илғор тажрибаларига оид кенг 
қамровли илмий ва амалий маълумотлар берилган. 

Ушбу лойиҳани келажакда тажрибали деҳқон ва фермерларимиз, чорвадор 
ва ветеринарларимиз, аграр соҳа вакиллари ва бошқа китобхонларимиз фикр-
мулоҳазалари ҳамда таклифлари асосида янада такомиллаштирамиз. 

Умид қиламизки, ушбу қўлланмалар тўплами Сиз – деҳқонлар, чорвадорлар 
ва тадбиркорларимиз учун фойдали бўлади. 

Ҳосилингиз мўл-кўл, даромадингиз баракали бўлсин!

Рустам МАМАТҚУЛОВ, 
“Агробанк” АТБ бошқарув раиси

Ушбу қўлланма “Агробанк” АТБ муассислигида тайёрланди ҳамда 
нашр эттирилди. Билдирилган фикр-мулоҳаза, хулоса ва тавсияларга 
тузувчи муаллифлар масъулдир.

Ижтимоий лойиҳалар билан аграр соҳага сармоя киритиш доира
сида “Агробанк” АТБ томонидан 100 та китобдан иборат қўлланмалар 
тўплами тайёрланди. Тўпламда қишлоқ хўжалиги соҳаси, жумладан, 
мева-сабзавот ва полиз экинлари, ғаллачилик, чорвачилик, балиқчилик, 
асаларичилик каби тармоқларнинг энг илғор тажрибаларига оид 
ривожланган давлатлар ва юртимизда эришилган кенг қамровли илмий 
ва амалий маълумотлар қамраб олинган.

Тўплам мазкур йўналишдаги биринчи нашр бўлиб, келгусида ушбу 
лойиҳани давом эттириш мақсадида билдирилган фикр-мулоҳазалар ва 
таклифлар асосида янада бойитиб бориш кўзда тутилган. 

Қўлланма соҳа мутахассислари, фермерлар ва кенг жамоатчилик 
учун мўлжалланган. 

Ушбу қўлланма “Агробанк” АТБ туҳфасидир

УЎК 634.37
КБК 42.8
А 63

Анжир етиштириш63–китоб

   КИРИШ

Ўзбекистоннинг жанубий қисми субтропик экинлар 
етиштириш учун қулай ҳудуд ҳисобланади, айниқса, 
Сурхондарё вилоятининг Сариосиё, Узун, Денов ва Шўрчи 
туманларида анор, анжир ва шарқ хурмосини етиштириб 
юқори ҳосилдорликка эришиш мумкин. Кўп йиллик 
кузатишлардан маълумки, вилоятнинг жанубий қисмига 
нисбатан шимолий қисмида йиллик ўртача ҳарорат 3-4 0С 
фарқ қилади. Вилоят уч томондан: шарқ, шимол ва ғарбдан 
тоғлар билан ўралган бўлиб, совуқ ҳаво оқими асосан 
жануб томондан кириб келади. Қиши илиқ бўлиб, баъзида 
энг совуқ ҳарорат ҳар 8-10 йилда такрорланиб, 20-25 0С гача 
етади, ёзи иссиқ ва қуруқ келади баъзида 50-55 0С га етади. 
Совуқсиз илиқ кунлар 240-245 кунни ташкил этади. Йиллик 
ёғингарчилик миқдори йилнинг келишига қараб 130-350 мм 
ни ташкил этади.      

Субтропик экинлардан бири анжир Академик Маҳмуд 
Мирзаев номидаги боғдорчилик, узумчилик ва виночилик 
илмий-тадқиқот институтининг Сурхондарё илмий-тажриба 
станциясида кўп йиллардан буён илмий асосда ўрганиб 
келинмоқда.

 Республикада қишлоқ хўжалигининг барча соҳаларини, 
шу жумладан, боғдорчиликни жадал ривожлантириш, 
тупроқ унумдорлигини ошириш, субтропик мевали  экинлар 
ҳосилдорлигини ошириш, маҳсулот сифатини яхшилаш 
ҳамда уларни қуруқ ва ҳўл ҳолда етиштириш, аҳолининг 
субтропик мевали  маҳсулотларига бўлган талабини 
тўла қондиришига қаратилиши зарур. Атоқли тиб олими   

И.Э. Акоповнинг  ёзишича, қуруқ моддага нисбатан 
ҳисоблаганда анжирда 50-77% гача қанд, 1161мг/% калий 
тузлари, 227 мг/% кальций тузлари, 117 мг/% магний, 263 
мг/% фосфор, 46 мг/% темир ва 100 мг/% шавел кислотаси 
мавжуд. Бундан ташқари, анжир меваларида фибринолизин 
хусусиятига эга бўлган фицин ўсимлик ферменти, шунингдек 
амилаза, протеаза ва энзим топилган. 

Ўзбекистонда тупроқ-иқлим шароитларининг қулай-
лиги, анжирнинг ажойиб навлари мавжудлиги улардан 
юқори ва сифатли ҳосил олиш имкониятини беради. 
Иқлим шароитларининг кескин ўзгарувчанлиги шароитида 
анжирдан кўп ва сифатли ҳосил етиштиришда агротехник 
тадбирларни ўз вақтида бажариш, мавжуд ресурслар, 
минерал ва маҳаллий ўғитлар ҳамда суғориш режимини 
бузмасдан, етиштириш технологиясидан тўғри ва унумли 
фойдаланишда боғбон ва фермерларга тавсиялар берилади.

Янги анжирзорлар барпо этиш, кўчатлар экиш ва 
парваришлаш бўйича агротехник тадбирларнинг ўз вақтида, 
сифатли бажарилишига оид вазифалар ушбу қўлланмада 
баён этилган.

	 АНЖИРНИНГ ШИФОБАХШЛИК  
	 ХУСУСИЯТЛАРИ

Анжир қанд моддалари (қоқисида 78% гача қанд бўлади), 
турли витаминлар (В1, В2, С, Е, РР витаминлар) билан 
каротинга, органик кислоталар (оксалат, лимон, олма, сирка 
кислоталар)га, минерал тузларга бой. Бу ўсимликнинг ҳамма 
қисмларида фурокумаринлар – псорален ва бергантен, 
гликозидлар бўлади. Уруғларида 29,4% мой бор.

Янги пишган меваси истеъмол қилинса ични юмшатади, 
бадандаги ички шишлар ва қуюқлашган моддаларни 
бартараф этади, меъда ва ичакларни зарарли моддалардан 
тозалайди. Тутқаноқ ва фалаж касалликларига даво бўлади, 
меъдада тез ҳазм бўлади, терлатади, тана ҳарорати ва 
ташналикни бартараф этади. 

Анжир асосан озиқ-овқат сифатида истеъмол қилинса-
да, қадим замонлардан буён халқ табобатида жигар, 
талоқ ва ўпка шамоллашида дори сифатида қўлланилган. 
Унинг меваси ва қоқисидан тайёрланган дамлама йўталга, 
балғам кўчиришга, шарбатига асал аралаштирилгани кўз 
хасталикларида шифобахш ҳисобланади.

Агар қирқ кунгача наҳорда ейилса, баданни семирти-
ради, юрак ўйнаши, нафас сиқилиши, ҳаво етишмаслик, йўтал  
иллатлари, кўкрак ости аъзолари ва ўпка касалликларига 
даво бўлади.

Анжирни бодом ва писта мағзи билан истеъмол қилинса, 
танаси заиф одамларга яхши фойда беради. Танадаги 
толиқишларни бартараф этади, ақлни мустаҳкамлайди, 
мияни бақувват қилади.

Анжирни ялпиз ва асал билан қайнатиб, совигандан 
сўнг истеъмол қилинса, кўкрак ости ва ўпка касалликларига 
даво бўлади.

Анжирни узум сиркасида тўққиз кун ивитиб қўйиб, кейин 
унинг беш донасини озроқ сирка билан истеъмол қилинса, 
талоқ шишларини бартараф қилади.

Анжирдан шарбат тайёрлаб, истеъмол қилинса, эски 
йўтални бартараф қилади. Тана аъзоларидаги тиқилмаларни 
очади, буйрак ва қовуқни зарарли нарсалардан тозалайди.

 И.Э. Акоповнинг ёзишича анжир мевалари таркибида 
фицин мавжудлиги туфайли у тромбоэмболик касаллик-
ларда, шунингдек, калий тузлари ва қанд мавжудлиги 
туфайли юрак-қон томир касалликларида тавсия этилади. 
Анжирнинг сутдаги қайнатмаси юқори нафас йўллари 
касалликлари – бронхит, бронхиал астма ва бошқа 
касалликларда унинг мураббоси иссиқни туширувчи ва тер 
ҳайдовчи восита сифатида қўлланилади.

	 АНЖИР ЎСИМЛИГИНИНГ БОТАНИК 
	 ТАСНИФИ ВА БИОЛОГИК ХУСУСИЯТЛАРИ

Анжирнинг ватани Кичик Осиёдир. Анжир – тутдошлар 
(анжиргуллилар) оиласига мансуб субтропик мева ҳисобланади. 
МДҲ давлатлари орасида у Ўрта Осиёда, Жанубий Козоғистон, 
Қрим, Кавказ, Молдавияда ва Россиянинг Краснодар ўлкасида 
тарқалган. Шунингдек, Туркия, Жазоир, Европанинг жанубида, 
АҚШда катта майдонларда етиштирилади. Ёввойи ҳолда Ўрта 
денгиз бўйи, Кичик Осиё, Эрон, Шимоли-ғарбий Ҳиндистонда 
ўсади. Анжир жуда қадимдан маданийлаштирилган ўсимлик 
ҳисобланади (Осиёда 5 минг йилдан, Европада камида 2 минг 
йилдан буён) етиштирилади. Ўзбекистонда у, асосан, Фарғона 
водийсида экилади (умумий анжирзорларнинг 75% шу водийда 
жойлаштирилган).

Анжир меваси таркибида 10-28% гача, қуритилганда эса 86% 
гача шакар, 0,22-0,59% органик кислоталар, А, С ва В витаминлар, 
минерал тузлар (фосфор, магний, калций, темир) бўлиб, у жуда 
шифобахш ҳисобланади. Мевасидан жем, қиём, компот ва қуюқ 
шарбат тайёрланади. Қуритилган ва қайта ишланган маҳсулотини 
узоқ сақлаш ва узоқ жойларга юбориш мумкин.

Анжир авлодига 600 дан ортиқ тур киради. Улар асосан 
тропик, бироз қисми субтропик мамлакатларда ва мўътадил 
иқлимли кенгликларда ўсади. МДҲ давлатлари орасида 
Кавказорти республикалари, Қрим ва Ўрта Осиё тоғларининг 
тошли очиқ ёнбағирларидаги харсанг тошлар орасида ёввойи 
ҳолда ўсадиган анжир (Р. Саriса) ҳам шулар жумласига киради.

Анжир бир уйли бўлса-да, баъзан икки уйлиси ҳам учрайди. 
Гули майда, бир жинсли, нок шаклида тўпгул ҳосил қилиб, 
барги қўлтиғидан ўсиб чиқади. Анжирнинг ёпиқ ҳолатдаги 
бундай гули сикониум деб аталади. Мазкур тўпгулда чангчи ва 
уруғчи гуллар жойлашади.

Гули арилар (бласто-
фага пашшаси) ёрдамида 
чангланади. Лекин Ўзбе-
кистонда экиладиган 
ҳамма анжир навлари 
чангланмасдан мева 
тугади. Бундай жараён 
партеногенез дейилади. 
Чангланмасдан ҳосил бўлган 
анжир мевасининг уруғи яхши унувчан бўлмайди. Анжир 
гулини сунъий йўл билан чанглантириш ҳам мумкин, буни 
икиприфигация дейилади. Анжир бир мавсумда икки марта 
ҳосил беради. Биринчи ҳосил июнь-июль ойларида олдинги 
йили кузда шаклланган куртаклардан етилади. Иккинчи 
ҳосили август-сентябрь ойларида пишади.

Иккинчи ҳосил берадиган куртаклар тегишли йилги ўсиш 
даврида пайдо бўлган новдада, барглар қўлтиғида июнь 
ойидан бошлаб шаклланади. Новданинг пастки қисмида 
ҳосил бўлган куртаклар барвақт мевага айланиб, новданинг 

юқорисига қараб ҳосил бирин-кетин пишиб етилади. Бир 
йиллик новдаларда мева тугилиб, пишиб етилгунча бўлган 
давр 75-85 кунни ташкил этади. Барглари асосан 3-5 кесикли, 
уларнинг шакли ва катта-кичиклиги жуда хилма-хил бўлади. 
Бир новданинг ўзида кесиксиз барглар билан бирга, 3 та 5 та 
ва ҳатто, 7 тагача кесикли баргларни учратиш мумкин.

Анжирнинг тупи ва пишган новдаси 12-15 °С совуққа 
чидайди. Лекин -16 °С совуқда кўп йиллик новдалари зарар-
ланади, -18 °С да кўмилмай қолган анжир тупини илдиз 
бўғзигача совуқ уриб кетади. Шунинг учун анжир туплари 
октябрь ойининг иккинчи ярмидан ноябрь ойининг биринчи 
ўн кунлигигача анорга ўхшатиб кўмилади.

Баҳорда анжир туплари тахминан 20 мартдан 5 апрелгача 
очилади. Бунда анжирнинг шикастланган ва кесилган 
новдалари юлиб ташланади, туплари кўтарилиб, остига 
тирговуч қўйилади. Анжирнинг ҳосилдорлиги уни очиш 
муддатига боғлиқ. Кеч очилса ҳосили камайиб кетади. 

Анжир дарахтининг бўйи 3-8 м, шохлари қалин, ёйилиб 
ўсади, новда, барг ва мевасида сутсимон шира бор. Барги 
йирик, 3-7 бўлмали, баъзан бўлмасиз, тўқ яшил, орқасида 
туклари бор. Бир йилда 2 марта гуллайди. Майда бир жинсли 
гуллардан иборат тўпгули бўлажак “мева” ичида бўлиб, майда 
бластофага ҳашаротлари ёрдамида чангланади, баъзилари эса 
чангланмасдан (партеногенез) ва уруғ тугмасдан мева қилади. 
Мевасида 20-30% қанд,  0,5-4,2%  пектин моддалари,  3,4-7,4% 
клетчатка, 0,1% гача органик кислоталар, каротин, кальций, 
темир, фосфор ва бошқа элементлар бор.

Анжир асосан бир 
йиллик пишган новда 
қаламчаларидан кўпайти-
рилади. 2-3 йилда ҳосилга 
киради ва 7-10 ёшда тўлиқ  
ҳосилга киради, мева 
бериш даври 50-60 йилни 
ташкил этади, 150-200 
йилгача яшайди. Бир тупи 
15-35 кг гача мева беради. 
Анжир бир мавсумда 2 марта  ҳосил беради. Биринчи ҳосил 
(ҳоки анжир) анча кам бўлиб, июнь-июль ойларида, иккинчиси 
(асосий) ҳосил август-
сентябр ойларида пишади.

Анжир янгилигича, 
қуритилган ҳамда қайта 
ишланган ҳолида истеъмол 
қилинади, ундан жем, 
мураббо тайёрланади. 
Халқ амалиётида анжир 
барги узум ва меваларни 
қуритишда ишқор сифа-
тида, “сути” эса тери 
касалликларини даволашда ишлатилади.

	 ЭКИШГА ТАВСИЯ ЭТИЛГАН  НАВЛАР 
	 ТАВСИФИ

Ўзбекистон сариқ 
анжири – маҳаллий нав.  Рес- 
публиканинг ҳамма туман-
ларига мослаштирилган. Да-
рахти кучли ўсувчан, шохлари 
тарвақайлаган, меваси  йирик- 
лиги – 40-80 г бўлади, шакли 
юмалоқ-ясси бўлиб, мева 
банди қисқа,  пўсти тўқ 
сариқ лимон рангида. Мева 

таркибида қанд миқдори 14-18%, қуритилганида 61% гача ни 
ташкил   қилади ва  0,12% кислота бўлади. Ўзбекистоннинг 
барча вилоятларида тарқалган. У бутун анжирзорларнинг 
90% ни ташкил этади. Ҳосили ўртача, ўн ёшли бир тупидан  
25-50 кг гача ҳосил олинади, 3-йилдан ҳосилга киради,  асосий 
ҳосили июль охири – август бошида пиша бошлайди. Мева 
тугунчалари  дарахтида  қуриб қолмайди. Қуритиш учун кам 
яроқли ҳисобланади.

Белый Адриатический – 
навнинг келиб чиқиши Ўрта Ер 
денгизи ҳудуди мамлакатлари 
ҳисобланади.  Меваси ўртача 
йирик – 35-60 г келади, 
юмалоқ-ноксимон бўлиб, 
яшил сариқда, пўсти тўқ сариқ 
рангда. Ҳосилдорлиги юқори 

бир тупидан 15-35 кг гача, мева тугунчалари  дарахтида ҳам 
яхши қурийди. Узоқ бўлмаган масофаларга ташиш мумкин. 
Мевасининг таркибида қанд миқдори  24,5% гача, қуритилганида 
75% гачани ташкил қилади. Ушбу анжир нави қоқи тайёрлаш 
учун яхши нав ҳисобланади. Қуруқ маҳсулот чиқиши 30-35% 
бўлиб,  бир танали усулида ўстирилса, яхши самара беради.

Кадота. Энг яхши нав 
ҳисобланади. Меваси ўртача 
йирик, ноксимон, ранги 
сариқ. Эти оч жигарранг тусда, 
мазаси ширин. Мевасининг 
таркибида  қанд миқдори   
23-24% гача, қуритилганида 
70-73% гачани ташкил қилади. 
Бир йилда икки марта ҳосил 
олинади,  тупидан 22-38 кг 
гача ҳосил олинади. Ҳосили 
августнинг охирида пишади. Одатда анжирнинг пишган меваси 
таркибида шакар кўп, кислота кам бўлади, шунинг учун ширин 
бўлади ва қуритилганда ундан яхши қоқи олинади.

Далматский – келиб чиқи-
ши Италия давлати бўлиб, 
республикамиз  шароитига 
мослаштирилган. Меваси нок- 
симон шаклда, йирик вазни 
50-90 гр гача бўлади. Мевани 
ранги оч-яшил, тўлиқ пишган 
вақтда яшил-сариқ рангга 
киради, мева эти тўқ-қирмизи 
рангда. Ҳосилдорлиги юқори 

бўлиб бир тупидан ҳар йили 22-25 кг гача ҳосил олиш мумкин. 
Таркибидаги қанд миқдори янги узилган мевасида 20-29%, 
қуритилганида 50-60% ни ташкил этади, қуруқ модда чиқиши 
28-30%, бачки новдали қилиб ўстириш самара бермайди. 
Алоҳида танали қилиб ўстириб юқори самарадорликка 
эришилади.

Қрим-9 – ушбу нав 
Қримдан олиб келинган. 
Ўртача ўсишчи, шохлар ҳар 
томонга ёйилган қалин 
айланасимон туп. Бир 
йиллик новдалари йўғон 
ўртача шохланган. Барглари 
ўртача катталикда, беш 
бўлакли, барг банди йўғон, 
қисқа очиқ, кучсиз тукланган. 

Меваси ўртача катталикда, яъни 30 гр гача бўлади. Чўзинчоқ 
айлана шаклда мева банди қисқа. Мевасининг пўсти юпқа, 
зинч, кўкимтир-сариқ текис кучсиз тукланган. Мумғубор билан 
қопланган, кучсиз очиқ, косаси нимранг, қизил мевасининг 
эти қизғиш, майда уруғли, таъми ширин ёқимли, меваси тушиб 
кетмайди. Уни узоқ жойларга жўнатиб ва сақлаб бўлмайди. 
Пишган мевасининг таркибида қанд моддаси 25%, қоқида эса 
70%, кислотаси 0,2, пентин моддаси 0,15% бўлади. Уни ҳар хил 
шаклда истеъмол қилиш мумкин. Айниқса, қоқи юқори сифатли, 
қоқи чиқиш миқдори 30-35%. Мевасининг пишиши сентябрь 
ойнинг охирларида, октябрнинг ўрталаригача давом этади. 
Ҳосилдорлиги юқори, яъни бир тупдан 20-30 кг гача бўлиб, 5-6 
йилда тўлиқ ҳосил беради. 

Қрим-29 – ушбу 
нав Қримнинг Никитин 
боғида яратилган бўлиб, 
республикамиз иқлим 
шароитига яхши мослашган 
нав ҳисобланади. Меваси 
юмалоқ, ўртача 30-40 гр  
оғирликда, ранги текис 
яшил-сарғиш, этининг ранги тўқ қизил. Пишган меваси 
таркибида 22,5  қуритилганида 68-70 қанд моддаси мавжуд. 
Ҳосилдорлиги тупидан 15-30 кг гача, ташишга яроқсиз, тупини  
бир танали  усулда ўстириш 
қулай. 

Қрим-43 – Қримдан 
келтирилган шохлари унча 
тарқалмаган, қалин, ясси 
айланма, новдалари ингичка, 
яхши ривожланган, барглари 
унча катта эмас, 5 бўлакли, 
барг банди узун, ингичка, сарғиш кўкимтир, кучсиз тукланган. 
Мевасининг катталиги ўртача, майдаси 17 дан 35 г гача, 
ноксимон  шаклда бўлиб, йўл-йўл мева бандларга  тортилган, 
энг асосий мева банди ингичка. Кўзчалари унча катта эмас. 
Юзаси сезилмайдиган, қиррали, силлиқ, кучсиз кўкимтир ранг 
билан қопланган. Мева банди қорамтир, тугилган қизил мевани 
ҳамма жойи қора, қиррали, қалин оқ доғлар билан қопланган. 
Мевасининг юмшоқ қисми ранги очиқ сариқ. Таъми ширин 
мазали, мевасининг пишиши июль ойи охиридан то октябрь 
ойигача давом этади. Меваси тупида туради, 25% қанд моддаси 
(қоқида 64%) 0,25% кислота мавжуд. Бу навни истеъмол қилиш 

ва қуритиш мумкин. Ҳосилдорлиги юқори бўлиб, бир тупдан  
25-30 кг дан ҳосил олиш мумкин. 5 йилдан кейин тўлиқ ҳосилга 
киради. Бутун Ўзбекистон бўйича ҳудудлаштирилган.

	 АНЖИР УЧУН ЕРЛАРНИ  
	 ТАЙЁРЛАШ ВА ЭКИШ

Анжир боғи ташкил қилинадиган ернинг майдони  сув 
билан яхши таъминланган ва техника ишлови учун қулай 
бўлиши шарт.

Анжир турли тупроқларда ўсиши мумкин, лекин уларнинг 
яхши ривожланиши учун унумдор бўз тупроқлар қулай 
ҳисобланади. Анжирзорлар яратишда сизот сувлари яқин, 
кучли шўрланган, сув билан кам таъминланган майдонлар 
яроқсиз ҳисобланади ва шунингдек, совуқ шамоллардан 
ҳимояланган ва қуёш нури яхши тушадиган ер майдонлари 
танланиши керак. 

Кузда шудгорлаш олдидан гектарига 20-30 тонна гўнг, 

200-400 кг дан суперфосфат, 100 кг дан калий ўғити солиниб,  
50-60 см чуқурликда ағдариб шудгорлаш керак. Эрта баҳорда 
эса майдонни илдизпоялар ва бегона ўтлардан тозалаш учун 
ишлов берилади.

Шудгорланиб текисланган ер майдонига анжир 
кўчатларини жойлаштириш учун февраль охири ва март 
ойининг биринчи ўн кунлигида майдонни режалаш ишлари 
(разбивка) бошланади. Анжирнинг бачки новдалардан яхши 
ҳосил берадиган навларидан боғ қилинса, 4х3 м (гектарига 
833 та) тартибда ёки бир танали қилиб ўстирилганда яхши 
ҳосил берадиган навларидан экилса, 5х4 м (гектарига 500 та) 
тартибда жойлаштириш мақсадга мувофиқдир. 

Ўсимликларга ёруғлик бир текис тушиб туриши учун ер 
майдонининг жойлашиш ҳолатига қараб, шимолдан жанубга 
қаратиб ёки шунга яқинроқ қилиб экиб, қаторлар йўналишини 
суғориш ариқчаларига мослаштириш зарур. Кўчатлар 
кўндалангига ва диагоналига бир текисда жойлашиши 
учун экиш қозиқчаларини бир чизиқда тўғри жойлаштириш 
режалашнинг чиройли ва аниқ чиқишини таъминлайди. 
Шундан сўнг экиш тахтачаси тайёрланиб, экиш қозиқчалари 
ёнидан экиш тахтачаси ёрдамида назорат таёқчалари 
қўйилади (ҳар бир экиш қозиқчаси ёнига 2 та) ва экиш 
чуқурчалари 50х50 см ўлчамда тайёрланиб, кўчатларни экиш 
олдидан зарарланган томирларининг учи кесиб янгиланади, 
агар ҳаво қуруқ бўлса, чуқурчаларга 8-10 литр сув қуйилади 
ва юзадаги унумдор тупроқ алоҳида олиниб, экиш вақтида 
кўчатнинг илдиз қисмига ташланади ва чуқурчанинг тагидан 
чиққан тупроқ усти қисмига ташланиб кўмилади. Сурхондарё 
вилоятида анжир кўчатларини экиш учун об-ҳаво шароитига 
қараб март ойи қулай ҳисобланади.

Ер устки қисми 70 см қилиб кесилиб агар шохланиш 
бўлса, 2-3 та шохчалар қисқартириб қолдирилади ва кўчатлар 
атрофидан икки томондан 30-40 см масофада ариқчалар 
олиниб, захлатиб суғорилади, икки-уч кун ўтгандан кейин 

экилган кўчатлар тўғирланади ва тупроғи чўккан жойлар 
тўлдирилади. Кўчатлар экилгандан сўнг 3-4 ой давомида тўлиқ 
тутиб кетиши учун таги юмшоқ, тупроғи нам ҳолатда бўлиши 
керак.  Ёш боғларнинг кейинги парваришлари замонавий 
суғориш, туп ораларини чопиш ва бегона ўтлардан тозалаш 
билан давом эттирилади. 

	 АНЖИР КЎЧАТЛАРИНИ ТАЙЁРЛАШ

Ўзбекистон шароитида анжир асосан бир йиллик 
қаламчаларидан кўпайтирилади. Қаламчалардан кўпайти-
ришнинг ҳам бир неча усули бўлиб, ҳоcил йиғиштирилиб 
бўлгандан сўнг, кўк новдалардан, тиним даврида бир йиллик 
қаламчалардан ва бир йиллик қаламчаларининг уй шароитида 
сувли банкаларда кўпайтириш мумкин.

 1. Кўк қаламчалардан кўчат тайёрлаш асосан дарахтнинг 

учки қисмларидан сентябрь-октябрь ойларида кўк 
қаламчалардан 20 см узунликда тайёрланади. Хандақлар 1,5х3 
м ҳажмда тайёрланиб, 12-15 см қалинликда қумга 10х10 см 
масофада экилиб усти полиэтилен плёнка билан ёпилади ва 
доимий намлик сақланади.

2. Анжир барглари тўкилиб, тиним даврига киргандан сўнг, 
тупларни кузда кўмишдан олдин бир йиллик новдаларидан 
20-25 см узунликда қаламчалар тайёрланади. Қаламчалар 
50 донадан боғланиб, 50-60 см чуқурликда ерга кўмилади ва 
устига полиэтилен плёнка тортилиб, тупроқ ташланади. Эрта 
баҳорда кунлар исиши билан ер тайёрланиб, 70х10 см схемада 
эгатларга экилади ва йил давомида парваришлаш ишлари 
олиб борилади. Боғ яратиш учун икки йилда стандарт анжир 
кўчатлари тайёр бўлади. Анжир туплари эрта баҳорда тупроқдан 
очилганда илдиз бўғзидан чиққан бачки новдаларидан илдизи 
билан олиб ҳам кўчат тайёрлаш мумкин.



24

100 китоб тўплами

3. Бир йиллик қаламчаларни уй шароитида шиша 
идишларда кўпайтиришда  шиша идиш остига 2-3 см сув солиб, 
қаламчаларни 4-5 донадан кўз (куртак) қолдирилиб кесиб 
олинади ва битта шиша идишга 3-4 дона қаламча солиниб, 
сувга ярим таблетка фаоллаштирилган кўмир ташланади. 
Кўмир сув бузилишининг олдини олади ва илдиз ҳосил 
қилувчи ҳужайраларнинг шаклланишига ёрдам беради. Шиша 
идишдаги сув ҳар куни бир маротаба алмаштириб турилади. 
Икки уч ҳафтадан сўнг, илдизлар ҳосил бўла бошлаганда 
ҳар бири алоҳида, гумус ва тупроқ солиниб тайёрланган 
тувакчаларга ўтказилиб парваришланади. 

АНЖИРНИ ПАРВАРИШ ҚИЛИШ
Кесиш ва шакл бериш. Анжир туплари совуққа чидамсиз 

бўлганлиги сабабли республика тупроқ-иқлим шароитида 
қишда кўмилиб, баҳорда очилади. Анжир намга анча талабчан 
ва намсевар ўсимлик бўлиб, енгил ва серунум тупроқда 
яхши ўсади. Шўрланган ёки шағалли тупроқларда деярли 
ўсмайди. Экилгандан сўнг анжир тупларига иккинчи йилдан 
бошлаб шакл бериб бошланади. Анжирга 2-3 та асосий ҳосил 
қилувчи ривожланган новдалар қолдирилиб, бутасимон  шакл 
берилади. Бир танали қилиб ўстирилганда сийраклашган 
ярусли қилиб шакл берса ҳам бўлади, бунда тагидан чиққан 
бачки новдалар ва ортиқча шохлар олиб ташланади. 

Қишлаш олдидан  бутун тана қисмини тупроқ билан 
кўмишни осонлаштириш учун қатор бўйлаб бир томонга 
эгилтирилади. Эрта баҳорда тупроқдан очилгандан сўнг, 
шакл беришнинг давомийлигида 4-5 та ва кейинги тартиб 
шохлар навбат билан шакллантирилади. Ёзда бир-икки марта 
шу йили чиққан бир йиллик ва ғовлаган новдалар, қуриган 
шохлар кесиб ташланади. Синган ва қуриган шохларни тиклаш 

учун илдиз бачкиларнинг ривожланган новдалари билан 
алмаштирилади ва илдиз бўғзидан чиққан қолган бачки 
новдаларнинг ёғочлашиб кетишига йўл қўйилмай тозалаб 
турилади. Анжир тупларига шакл бериш ҳамма навларда бир 
хил тартибда ўтказилади, фақатгина навларнинг ўсиш кучига 
қараб, кесиш даражаси ўзгаради (узунроқ ёки қисқароқ кесиш). 

 

Тупроққа ишлов бериш. Эрта баҳорда тупроқдан тозалаб 
очилгандан сўнг синган ва зарарланган шохлар олиб 
ташланади, қатор ораларида тупроқлар текисланиб, туп таглари 

ағдарилиб, қатор оралари 20-25 см чуқурликда ҳайдалади. 
Ердан унумли фойдаланиш мақсадида ёш боғ қатор ораларига 
оралиқ экинлар экиб фойдаланиш мумкин. Шу тариқа қатор 
оралари бегона ўтлардан ҳам тозаланади. Қатор ораларига 
баланд пояли ва кечки экинлар экиш тақиқланади, чунки 
баланд пояли ўсимликлар ёш ниҳолларни сиқиб қўяди ва ёзда 
ҳаво айланишини ёмонлаштиради, кечки экилган экинлар 
эса боғнинг суғориш режимини бузади, ортиқча суғорилган 
боғларда янги ўсувчи новдалари пишиб етилмайди ва қишга 
тайёрланиш даражаси сусаяди ҳамда совуқлардан зарарланиш 
хавфи ортади. Ёш боғ қатор ораларига оралиқ экин экилмай 
шудгорлаб қўйилса, йил давомида қатор оралари 3-4 марта 
ҳайдалиб, бегона ўтлардан тозалаб турилади. Қишда тупларни 
кўмиш олдидан қатор оралари  чуқур ҳайдалади.

Суғориш. Анжир иссиқ ва намсевар ўсимлик. Экилгандан 
кейин биринчи йилда 12-17 марта гектарига 450-500 м3/га  
миқдорида апрель, май, сентябрь ойида 2-3 марта, октябрь 
ойида 1 марта суғорилади. Кўчатлар сонининг тўлиқ бўлиши 
ва ўсишини таъминлаш учун суғориладиган эгатлар ёш 
кўчатларга яқинроқ олиниб, эгатларга кам миқдорда сув 
қўйилади ва тупроқ қайтадан чопиқ қилиниб, кейин суғориш 
учун эгатлар олинади.  Боғлар иккинчи ва учинчи йилларда   
10-12 марта суғорилади, ойлар бўйича тақсимланса, март, 
апрелда 1 мартадан, май, июнь, июль, августда 2 мартадан, 
сентябрь ва октябрда 1 мартадан. Суғориш меъёри гектарига 
600-700 м3/га  ни ташкил этади.  

Ҳосилга кирган боғларда суғоришлар сони камаяди 
ва  меъёри кўпайтирилади, йил давомида 8-10 марта 
суғорилади, суғориш меъёри 800-900 м3/га ни ташкил этади. 
Ҳосилга кирган боғларда суғориш эгатларини дарахтлардан  

0,8-1,0 метр масофада олиш мумкин. Ҳар бир суғоришдан сўнг 
қатор оралари чизелланса, тупроқдаги намни буғлатувчи 
капиллярлар бузилади ва намлик яхши сақланади. 

Ўғитлаш. Анжир боғларини ўғитлашда фосфорли ва 
калийли ўғитларнинг кузда берилгани мақсадга мувофиқ,  
чунки уларнинг таъсир доираси узоқроқ бўлиб, тупроқда нам 
етарли бўлганда ойига 8-10 см тупроқга сингиб боради. Азотли 
ўғитлар ўсиш даврида эрта баҳорда ва тугунчалар етилиш 
даврида берилса, дарахтларнинг ўзлаштириш даражаси юқори 
бўлади. Анжир етиштириш технологияси бўйича 4-5 ёшли 
анжир боғларига азот-120 кг/га, фосфор-90 кг/га, калий-60 кг/га 
соф ҳолда берилиб, бир вақтнинг ўзида 10 тонна гўнг берилса, 
тўлиқ ҳосилга кирган боғларга азот-180 кг/га, фосфор-140 кг/га, 
калий-90 кг/га (соф ҳолда) гўнг 20 тонна берилса, сифатли мўл 
ҳосил олиш мумкин. Ёзда анжирда ёппасига мева тугунчалари 
ривожланиш даврида қўшимча озиқлантириш ўтказилса, бунда 
тупроққа чуқур қилиб азот  ўғити берилади (йиллик норманинг 
учдан бир қисми). Тажрибалардан маълумки, анжир боғларига 
калийли ўғитларни камроқ берган маъқул, камроқ берган йили 
ҳосилдорлик юқори бўлган. 

	 ЗАРАРКУНАНДА ВА КАСАЛЛИКЛАРИ

Зараркунандалари. Республика шароитида анжирда 
анжир танахўри, анжир сохта қалқондори, анжир парвонаси, 
анжир барг урғочиси каби ҳашаротлар бир мартадан уч 
мартагача насл беради. Ҳар бир насл 18-80 тагача тухум 
қўяди, улар қишда барг остида анжир танасининг ёриқларида 
қишлайди. Буларни камайтиришнинг чора-тадбирларидан 
бири, кузда анжирлар атрофидаги ерни 30-35 см чуқурликда 
ҳайдаш, унда барг остидаги ва тупроқдаги қишлаш учун 
қолдирилган ғумбаклар тупроқ остида кетади. Ундан кейин 
қуриган ва ёрилган шохларни кесиб ташлаб ёқиб юбориш 
ҳамда қишда яхшилаб суғориш керак.

 Кимёвий кураш чоралари. Зараркунандаларга қарши 
кушанда дарахтлар гуллашидан олдин Каратэ ёки БИ-58 – 
0,1%, Нурел-Д – 0,1% ли эритмалари гектарига туб сонларининг 
қалинлигига қараб 500 л дан 800 л аралашма ҳолда пуркалади. 
Бунда 10 литр сувга 10 мг препарат қўшилади. Агарда 
зарарланиш даражаси юқори бўлса, 10 литр сувга 15-20 мг гача 
қўшиб ишлатиш тавсия этилади. Бу ишлов мева пишишидан 30 
олдин тўхтатилади.

Касалликлари. 
Калмараз касаллиги. Бу касалликни анжир дарахтида Ven-

turia inaequalis замбуруғи қўзғатади. Бу халтали замбуруғлар 
синфига мансуб бўлиб, замбуруғ анжирнинг барги, новдалари 
ва меваларини зарарлайди. Касалликнинг асосий белгиси 
барглар ёзилиши билан оч рангли мойсимон доғлар пайдо 
бўлади. Кейинчалик доғлар қораяди ва барг эса замбуруғнинг 
канидио спораларидан иборат бахмалсимон ғубор билан 

қопланади. Доғларнинг кўпайиши анжир навларига ва 
об-ҳаво шароитига боғлиқ бўлади. Касалликка чидамсиз 
навларда бу доғлар қалин ва йирик ғубордан иборат бўлади 
шунингдек, анжирнинг мева ва барг бандлари зарарланиши 
ҳам кузатилади. Бунда барг ва мева тугунчалари эрта 
тўкилиб ҳосилдорлик кескин пасаяди. Калмараз касаллиги 
ривожланиши ва тарқалишида ҳавонинг намлиги ва ҳарорати 
катта роль ўйнайди. Уларнинг ривожланиши учун 16-22 0С 
ҳарорат қулай ҳисобланади. 

Монилиоз касаллигини такомиллашган Monilia fructi-
gena замбуруғи қўзғатади. Касаллик асосан анжир ва олма 
навларини зарарлайди. Касаллик қўнғир рангли кичкина 
доғдан бошланади ва тез ўсиб бутун анжир мевасини қоплаб 
олади. Касаллик натижасида мева эти юмшаб қўнғир тусга 
киради ва мазаси бузилади. Тез орада ҳосил бўлган доғ 
устида спора ҳосил қилувчи ёриқчалар ҳосил бўлади, мевалар 
бужмайиб қораяди ва бужмайган мевалар дарахтда қолиб, 
инфекция манбаига айланади. 

Кураш чоралари. Касалликларга  қарши тиним даврида 
БОРДО суюқлигининг 5-6% ли эритмаси билан ишлов 
берилади. БОРДО суюқлиги ўсиш  даврида қўлланилганда 
ишчи эритмани 1% дан ошириб юбормаслик шарт. Анжир 
ўсимлигининг вегетация даврида СКОР фунгицидинининг  
150-200 граммини 1 тонна сувга аралаштирилиб ишлов 
берилади. Монилиоз касаллигида бу препарат  300 граммини 
1 тонна сувга аралаштириб, ишлов бериш мумкин

Касаллик ва зараркунандаларга қарши кураш чораларини 
қўллаганда инсектицид ва фунгицидларни 2 мартадан ортиқ 
ишлатмаслик керак, орада бир марта бошқа препаратдан 
фойдаланиш зарур, акс ҳолда доимий ишлатиладиган 

препаратларга зараркунандалар кўникма ҳосил қилиб, 
ишлатилган препаратнинг таъсир доираси камайиб кетади.

	 АНЖИР ҲОСИЛДОРЛИГИ

Ҳосилдорлик. Ҳаво ҳарорати илиқ бўлса, анжирда мева 
тугунчалари ҳосил бўлиши давом этаверади, тиним даврига 
кирмайди. Лекин ҳаво ҳарорати пасайганда мева тугунчалари 
пайдо бўлиши секинлашади. Анжир ўсиш даврида икки 

марта ҳосил беради, яъни бу 
фанда биринчи ва иккинчи 
генерация ҳосил тугунчалари 
дейилади. Биринчи генерация 
мева тугунчалари хўжалик 
аҳамиятига эга эмас, бир 
тупидан 0,5-3,0 кг гача ҳосил 
беради,  мевалари йирик (50-

80 гр), кам сувли, қанд миқдори паст ва таъми камроқ бўлади. 
Анжир дарахтида иккинчи генерация мева тугунчалари хўжалик 
аҳамиятига эга бўлган асосий ҳосилни беради.  Мевалари  июль 
ойининг учинчи ўн кунлигида пиша бошлайди ва август ойи 
ёппасига пишади. Ҳосил  2-3 кунда бир марта терилади, териб 
олингандан сўнг, мева тугунчаларининг етилиши тезлашади ва 
мавсум давомида 15-16 марта терилади.  Ҳосилдорлик ўртача 
100-110 ц/га ни ташкил қилади, юқори агротехник тадбирларни 
қўллаб, 150-180 ц/га ҳосил олиш мумкин. Анжирнинг Қрим №9, 
Қрим №29, Қрим №43, Далматс-кий, Белый Адриатический ва 
Ўзбекистон сариқ навлари ҳосилдор навлар ҳисобланади. 
Анжир мевалари юмшаб мева рангини олиб енгил узиладиган 

бўлганида терилади. Пишиб етилган меваларнинг теримини 
кечиктириб бўлмайди, акс ҳолда мевалар тўкилиб кетади.

Анжир мевалари ҳаво салқин вақтларда терилмаса, қуёш 
нури теримчиларга  ноқулайликлар туғдиради. Мевалари 
банди билан терилиб, яшикларга жойланиб, ҳар бир қатори 
барглар ёки қоғоз  қўйиб ажратилади ва тахланади. Терилган 
меваларни зудлик билан сотишга ёки қайта ишлашга жўнатиш 
зарур, акс ҳолда мева сифати бузилиб, истеъмолга яроқсиз 
бўлиб қолади. Анжир мевалари сақлашга ва ташишга яроқсиз 
бўлиб, қуёш нурида қуритилиб қоқи тайёрлаш энг қулай 
ҳисобланади.  

Анжир ҳосили ҳар 4-5 кунда 
бир марта терилади. Ҳосилга 
кирган бир туп анжирдан 10 
кг дан 40-50 кг гача хосил 
олиш мумкии. Ўзбекистоннинг 
жанубий вилоятларида 
анжир  йил давомида ўсиб, 
новдаларида пайдо бўлган ҳосил 
деярли тўлиқ пишиб етилади, 
шимолий вилоятларда куз 
эрта бошланганлиги учун кузга қолган ҳосил тўлиқ пишиб 
етилмайди, уни кўпинча совуқ уриб кетади.

Анжир навларининг ҳосилдорлиги
	 1-жадвал.

Навлар номи
2015 2016 2017

кг/туп ц/га кг/туп ц/га кг/туп ц/га

Қрим № 9 5,5 45,8 14,5 90,6 14,3 89,3

Қрим № 29 5,7 47,5 14,0 87,5 15,1 94,3

Кадота - - - - 9,6 60,0

Далматский 4,6 38,3 16,0 100,0 17,1 106,8

Белый 
Адриатический - - 14,3 89,3 10,3 64,3

Нобилее 
Фениковый - - 12.3 76.8 9.1 56.8

Ўзбекистон 
сариқ 4.6 38.3 14.0 87.5 12.0 75.0

Қрим черный 3.3 27.4 12.0 75.0 7.1 44.3

Қрим №43 3.8 31.6 12.5 78.1 14.0 87.5

Анжир навларидаги қанд миқдорининг ўзгариши
2-жадвал.

Навлар номи
2015 2016 2017 3 йиллик 

ўртача
% % % %

Қрим № 9 27,5 26,2 26,5 26,7

Қрим № 29 22,0 24,1 25,1 25,4

Кадота - - 20,1 20,1

Далматский 27,0 29,8 27,5 28,1

Белый 
Адреатический - 24,1 23,9 24,0

Нобилее Фениковый - 22,2 21,5 21,8

Ўзбекистон сариқ 21,5 22,4 22,0 21,9

Крымский черный 25,9 23,8 23,1 24,2

Қрим № 43 19,0 22,1 22,0 21,0

	 АНЖИРНИ ҚУРИТИБ ҚОҚИ ТАЙЁРЛАШ

Анжирнинг барча навларини қуритиш мумкин,  лекин оч 
рангли навларидан қоқи яхшироқ чиқади.  Анжирни қуритиш 
учун асосан очиқ далада қуёш нурларидан фойдаланилади. 
Юқори ҳароратли қуёшли кунлар август ва сентябрь ойлари 
Ўзбекистоннинг ҳамма жойида бўлади, демак шу даврда қуёш 
нурида анжир меваларини қуритиш мумкин.   Улар катта 
этдор, юпқа пўстлоқли ва тупда яхши қуриган бўлса, меваси 
сараланиб, мева банди олиниб, махсус тайёрланган юпқа 
патнисларга мева қўйилиб бир текис терилади. Улар махсус 
тайёрланган хоналарда олтингугурт тутунига дудланиб, 
1 м3  жойга 150 г ҳисобида 4 соат эшиклари қаттиқ ёпилган 
ҳолда ушлаб турилади, бир тонна анжир мевасини дудлаш 
учун 1,5-2,0 кг олтингугурт кукуни керак бўлади. Улар  кейин 
ташқарига олиб чиқилиб, махсус тайёрланган ёғоч сўриларда 
қуёш нури тушиб турган жойларга жойлаштирилади. Ҳавонинг 
иссиқлик даражасига қараб август ойида анжир қоқи 5-8 
кунда, сентябрь ойида 8-10 кунда тайёр бўлади. Шу давр 
давомида икки-уч марта айлантирилиб турилади. Меваларни 
жуда кўп  қуритиб юбормаслик керак.  Ўта қуритилса, унинг 

сифати паст бўлади. Тайёр бўлган анжир қоқилар яшик ёки 
қоғоз қопчаларга жойланади. Бу усул қоқини узоқ муддатгача 
сақлаш имконини беради. Кўп йиллик ўрганиш ва изланишлар 
натижасида анчагина миқдордаги маҳаллий ва олиб келинган 
навлардан ишлаб чиқаришга тавсия этилган. Тайёр бўлган 
маҳсулот эластик ва қайилувчан бўлади. Маҳсулотни қайта 
қуритиш ярамайди, акс ҳолда мазаси йўқолади. Навлар бўйича 
қуруқ маҳсулот чиқиши 28-35% ни ташкил этади. Қуритилган 
анжирнинг намлиги ўртача 33% дан ошиб кетмаслиги 
керак. Анжир меваларини ҳозирги кунда кўплаб фермер 
хўжаликларига жорий этилаётган қуёшли гелио қуритгичларда 
ҳам қуритиш мумкин. 

Ҳозирги кунда мамлакатимизда мева-сабзавот 
маҳсулотларини қуритишда энергиятежамкор, муқобил 
энергия билан ишловчи бундай қуритгичларда меваларни 
қуритиш долзарб муаммолардан бири ҳисобланади.

Бундай энергиятежамкор, муқобил энергия билан ишловчи 
мева-сабзавот қуритгичлари кўпгина боғдорчилик фермер ва 
дехқон хўжаликларида етиштирилаётган меваларни нес-нобуд 
қилмасдан жаҳон андозаларига мос ҳолда сифатли қуритиш, 
мазкур ишлаб чиқариш жараёнини амалга оширишда муқобил 
табиий энергиядан фойдаланиш ва шу асосда хўжаликнинг 
даромадини янада ошириш имконини беради.

Қуёш энергияси билан ишловчи бундай қуритгич 
конструкциясининг соддалиги, республикамизнинг барча 
вилоятларига татбиқ этиш мумкинлиги, қуритилган маҳсулотнинг 
экологик тозалиги, сифатлилиги, ташқи об-ҳавонинг ноқулай 
омилларидан (ёғингарчилик, чанг, ҳашаротлар ва б.бошқа) 
ишончли ҳимояланганлиги, энг муҳими, жаҳон андозаларига 
мос қуритилган маҳсулот олиниши ва бир кеча-кундузда 350 кг  

гача маҳсулот қуритиш мумкинлиги билан ажралиб туради. 
Энг муҳими бундай қуритгичда қуритилган анжирлар ажойиб 
кўринишда бўлади.

Республикамизда анжирнинг 20 дан ортиқ навлари бўлиб, 
Белый Адриатический, Кадота, Серый, Далматский, Қрим 
№9 ва Қрим №43 навлари қоқи тайёрлаш учун яхши навлар 
ҳисобланади, бинобарин, улардан юқори сифатли анжир қоқи 
тайёрлаш мумкин.

